
IMPINE Z’AMAGAMBO

EU               : European Union;

FRW            : Franc Rwandais;
FPR
: Front Patriotique Rwandais;
GTZ             : Gesellschaft fïr Technische Zusammernarbeit;

ICT               : Information and Communication Technologie;

MINEDUC  : Ministère de l’éducation;

NGO            : Non Governemental Organization;
NURC         : National  Unity and Reconciliation Commission;

RH                : Ressources Humaines; 
SCUR          : Students Club for Unity and Reconciliation;

UNDP         : United Nations Development Programme;

USAID        : United States Agency for International Development.
INTANGIRIRO
Zimwe mu nshingano Urwego rw’Umuvunyi ruhabwa n’Itegeko n° 25/2003 ryo ku wa 15/8/2003 rigena imiterere n’imikorere by’Urwego rw’Umuvunyi nk’uko ryahinduwe kugeza ubu ni izi zikurikira:

· guhuza  umuturage n’inzego za Leta;

· gukumira no kurwanya akarengane, ruswa n’ibyaha bifitanye isano nayo;

· kugira inama Guverinoma n’izindi nzego bireba mu gushimangira no kunoza politiki yazo yo gukumira, kurwanya akarengane, ruswa n’ibyaha bifitanye isano nayo;

· kugira inama inzego za Leta  cyangwa iz’abikorera ku giti cyabo kugira ngo imikorere y’ubuyobozi irusheho kunogera abaturage.

Mu gushyira mu bikorwa izo nshingano, abakozi b’Urwego rw’Umuvunyi basuzumye imikorere ya Komisiyo y’Igihugu y’Ubumwe n’Ubwiyunge (NURC) kuva ku itariki ya 04  kugeza ku ya 13 Gashyantare 2009.

Urwego rw’Umuvunyi rwasuzumye  imikorerere ya  NURC  hitawe cyane kuri ibi bikurikira:

·  imiyoborere, imikorere n’imikoranire bya NURC n’izindi nzego; 

· ibyuho bya ruswa n’akarengane mu mikorere yayo;

· ireme rya serivisi zitangwa; 

· kureba uburyo inshingano zigerwaho.

Mu gukora isuzumamikorere, hifashishijwe inyandiko zitandukanye zirimo: 

· amaraporo atandukanye yakozwe na  NURC;

· gahunda z’ibikorwa za NURC (2007, 2008);  

· amategeko ngengamikorere n’amategeko ngengamyitwarire y’abakozi ba NURC.

Isuzumamikorere ryakozwe rikaba ryaribanze ku myaka ya 2007 na 2008.

Abakozi b’Urwego rw’Umuvunyi kandi bagiranye ibiganiro n’abakozi n’abayobozi ba NURC.  Nyuma yo gukusanya amakuru habayeho kuyasesengura no gutanga ibyifuzo byatuma NURC  irushaho gutera imbere mu miyoborere myiza, mu mikorere no kurushaho kugera ku ntego zayo. 

Mu murimo wabo w’isuzumamikorere, abakozi b’Urwego rw’Umuvunyi bakurikije  gahunda y’agateganyo igaragara mu mbonerahamwe ikurikira. 

Imbonerahamwe n° 01. Ingengabihe y’agateganyo y’isuzumamikorere rya  NURC 

	JOUR
	HEURE
	SERVICE A VISITER

	04/02/2009
	8h00-10h00
	Secrétaire Exécutive 

	
	10h00 -12h00
	Chargé de la coordination des programmes

	
	13h30 -15h00
	Chargé du suivi et evaluation

	05/02/2009


	8h00-10h00
	Directeur d’unité d’éducation civique

	
	10h00 -12h00
	Chargé de programme d’education à l’unité et la réconciliation

	
	13h30 -15h00
	Chargé d’éducation de la population et débat public

	06/02/2009
	8h00-10h00
	Directeur de l’unité administration et finances

	
	10h00 -12h00
	Chargé de la formation

	09/02/2009


	8h00-10h00
	Directeur d’unité de gestion des conflits et plaidoirie 

	
	10h00 -12h00
	Chargé de recherche, suivi et evaluation sur la gestion des conflits

	
	13h30 -15h00
	Chargé de dialogue  national et communautaire

	10/02/2009


	8h00-10h00
	Chargé des approvisionnements

	
	10h00 -12h00
	Juriste 

	
	13h30 -15h00
	Auditeur interne

	11/02/2009


	8h00-10h00
	Professionnel en développement des syllabus

	
	10h00 -12h00
	Gestionnaire des ressources humaines

	
	13h30 -15h00
	Chargé de l’organisation des camps de solidarité

	12/02/2009


	8h00-10h00
	Chef du secrétariat central

	
	10h00 -12h00
	Chargé de la planification

	
	13h30 -15h00
	Comptable

	13/02/2009


	8h00-10h00
	Gestionnaire des crédits

	
	10h00 -12h00
	Charge des passation des marchés


Iyi raporo igabanijemo ibice bikurikira:      

· Ibyerekeye amategeko agenga Komisiyo;

· Imiterere n’imikorere ya Komisiyo;

· Igenamigambi;

· Imikorere y’ingando;

· Imicungire;

· Imitangire ya serivisi;

· Isesengura;

· Ibyifuzo;

· Umwanzuro.

Icyitonderwa : Muri iyi raporo, ijambo Komisiyo  rivuga Komisiyo y’Igihugu y’Ubumwe  

                        n’Ubwiyunge (NURC)

I. AMATEGEKO AGENGA KOMISIYO

Komisiyo y'Igihugu y'Ubumwe n'Ubwiyunge ni Urwego rw’igihugu rwigenga ruhuza gahunda zigamije gushimangira ubumwe n’ubwiyunge mu banyarwanda. Komisiyo y’Igihugu y’Ubumwe n’Ubwiyunge yemejwe mu Masezerano y’Amahoro ya Arusha hagati ya FPR Inkotanyi na Guverinoma y’u Rwanda mu mwaka wa 1993. 

Komisiyo yashyizweho n’Itegeko n°03/99 ryo ku wa 12/03/1999, nk’uko ryahinduwe rikuzuzwa   n’Itegeko n°35//2002 ryo ku wa 14/11/2002 bigashimangirwa n’Itegeko Nshinga rya Repubulika y’u Rwanda ryo ku wa 04 Kamena 2003 mu ngingo yaryo ya 178. 
II. IMITERERE N’IMIKORERE YA KOMISIYO   
Iki gice kiribanda ku miterere n’imikorere bya Komisiyo. 

II.1. Imiterere ya Komisiyo

Komisiyo y’Igihugu y’Ubumwe n’Ubwiyunge (NURC) igizwe n’amashami atatu (3) nk’uko bigaragazwa n’ishusho ikurikira. 

Imbonerahamwe n° 02: Ishusho  y’inzego z’imirimo ya Komisiyo



Nk’uko ishusho y’inzego z’imirimo  ibigaragaza, amashami agize Komisiyo  ni aya akurikira:
· ishami ry'uburere mboneragihugu (Education Civique);

· ishami ryo kubaka amahoro, gukumira no gukemura amakimbirane; (Renforcement de la Paix et Gestion des Conflits)
· ishami ry'ubutegetsi n'icungamutungo (Administration et Finances).

Komisiyo ikorana n’imiryango idaharanira inyungu (NGO), amadini, sosiyete sivili, imiryango mpuzamahanga itandukanye, amashyirahamwe yo mu gihugu no hanze.

Komisiyo ikorana kandi  n’abafatanyabikorwa banyuranye.

Nk’uko  biteganywa n’ingingo ya 3 y’Itegeko n°03/99 ryo ku wa 12/03/1999 rishyiraho Komisiyo, inshingano za Komisiyo ni izi zikurikira:

· gutegura no gushyira mu bikorwa impaka rusange  mu rwego rw’igihugu zigamije guteza imbere ubumwe n’ubwiyunge bw’abanyarwanda;

· gukoresha uburyo bwose bwafasha gukangurira abanyarwanda ubumwe no kubushimangira;

· gushaka no gukwirakwiza ibitekerezo n’ibikorwa bigamije guteza imbere ubumwe bw’abanyarwanda no gutoza abanyarwanda b’inzego zose umuco w’imikorere myiza igamije guhuza no kunga abanyarwanda;

· kwamagana no kurwanya ibikorwa, inyandiko, n’imvugo bishingiye ku macakubiri;

· gutegura no guhuriza hamwe gahunda z’igihugu zigamije guteza imbere ubumwe bw’abanyarwanda;

· gukangurira abanyarwanda uburenganzira bwabo, kubatoza kubaka uburenganzira bw’undi wese bakubaka umuco wo kubuharanira igihe cyose;

· gutanga ibitekerezo ku mishinga y’amategeko agamije kurwanya amacakubiri  no guteza imbere ubumwe n’ubwiyunge bw’abanyarwanda;

· gukurikiranira hafi uko inzego z’ubutegetsi zubahiriza inshingano y’ubumwe n’ubwiyunge bw’abanyarwanda;

· kugenzura ko imitwe ya politiki, abayobozi, n’abantu bose muri rusange bubahiriza amatwara na politiki y’ubumwe n’ubwiyunge.  

Mu gushyira mu bikorwa inshingano Komisiyo yahawe bikorwa  n’inzego za Komisiyo zikurikira:

· Inama y’abagize Komisiyo;

· Komite Nyobozi;

· Ubunyamabanga Nshingwabikorwa.

II.2. Imikorere

Ni muri iki gice hagaragara imikorere y’inama y’abagize Komisiyo, iya Komite Nyobozi n’iy’Ubunyamabanga Nshingwabikorwa.

a) Inama y’abagize Komisiyo

Inama y’abagize Komisiyo ni rwo rwego rukuru rwa Komisiyo; igizwe n’abakomiseri 12. 

Zimwe mu nshingano z’inama y’abagize Komisiyo ni  izi zikurikira:

· gufata ingamba zatuma ibikubiye mu itegeko n°35//2002 ryo ku wa 14/11/2002  rishyiraho Komisiyo, no mu mabwiriza ngengamikorere ya Komisiyo bishyirwa  mu bikorwa;

· gushyiraho amabwiriza ngengamikorere ya Komisiyo;

· kugena politiki y’igihugu y’ubumwe n’ubwiyunge;

· kwemeza gahunda y’ibikorwa bya Komisiyo;

· kwemeza umushinga w’ingengo y’imari;

· gusuzuma no kwemeza raporo y’ibikorwa n’imikoreshereze y’umutungo bya Komisiyo.

Iby’ingenzi inama y’abagize Komisiyo yizeho  mu mwaka wa 2007 na 2008 ni ibi bikurikira:

· gusuzuma raporo z’ibikorwa  mu bihembwe binyuranye n’umwaka; 

· kwemeza politiki y’ubumwe n’ubwiyunge;

· gushyira mu myanya abakozi bashya;

· gusuzuma no kwemeza umushinga w’ingengo y’imari y’umwaka wa 2007 na 2008;

· kwemeza amategeko ngengamikorere y’inama y’abagize Komisiyo;

· gusuzuma no kwemeza raporo z’ibikorwa by’umwaka wa 2007 na  2008.

Nk’uko biteganywa n’amabwiriza ngengamikorere ya Komisiyo y’Igihugu y’Ubumwe n’Ubwiyunge mu ngingo yayo ya 10, inama y’abagize Komisiyo iterana nibura inshuro imwe buri kwezi n’igihe cyose bibaye ngombwa. Iyi ngingo inama y’abagize Komisiyo ntiyayubahirije. 
Imbonerahamwe ikurikira irerekana uburyo inama y’abagize Komisiyo yateranye mu myaka ya 2006, 2007 na  2008.

Imbonerahamwe n° 03:Uburyo inama y’abagize  Komisiyo yateranye mu myaka ya 

                                       2006, 2007 na 2008.

	Umwaka 
	Umubare w’inama zisanzwe
	Inama zidasanzwe 

	2006
	7/12
	2

	2007
	9/12
	2

	2008
	8/12
	2


Nk’uko bigaragara kuri iyi mbonerahamwe, nta na rimwe inama y’abagize Komisiyo yagejeje ku nshuro ziteganijwe mu mabwiriza ngengamikorere. 
Mu mwaka wa 2008 bavuga ko inama z’abagize Komisiyo zateranye ariko inyandikomvugo zose ntizagaragaye, ku nyandikomvugo 12 hagaragaye 8..
Inama y’abagize Komisiyo ifata ibyemezo iyo hari byibura 2/3 by’abakomiseri bari mu mirimo ya Komisiyo,  nk’uko biteganywa n’ingingo ya 11 y’amabwiriza ngengamikorere ya Komisiyo.

Mu mikorere y’inama y’abagize Komisiyo hagaragaye ibi bikurikira: 

· kutubahiriza ingingo ya 10 y’amabwiriza ngengamikorere ya Komisiyo igena uburyo abagize inama y’abagize Komisiyo baterana;

· guterana umubare wa ngombwa utuzuye; ibi bikaba binyuranye n’ingingo ya 12 y’amabwiriza ngengamikorere ya Komisiyo;

Ingero:

· inama y’abagize Komisiyo yo ku wa 27/02/2008 yateranye hari abakomiseri 6 kuri 12 bari bateganyijwe;

· inama y’abagize Komisiyo yo ku wa 30/01/2007 yateranye hari abakomiseri 6 kuri 12 bari bateganyijwe.

· kudatandukanya mu nyandikomvugo niba ari inama isanzwe cyangwa inama idasanzwe;

· kubika inyandikomvugo zimwe na zimwe  zidasinye;
· kuba abitabiriye inama bose badasinya.
Komisiyo yagiye ihura n’ikibazo cy’abakomiseri bahindurirwa imirimo, kubasimbura  bigafata igihe kirekire ikaba imwe mu mpamvu zituma baterana umubare wa ngombwa utuzuye.
Abakomiseri bagira umwiherero  inshuro ebyiri mu mwaka bakungurana inama ku migendekere myiza y’imirimo ya Komisiyo. Ni muri urwo rwego mu mwaka wa 2007 habaye umwiherero inshuro 2 no mu mwaka wa 2008 inshuro 2.
b) Komite Nyobozi

Komisiyo iyoborwa na Komite Nyobozi, igizwe na Perezida, Visi-Perezida, n’Umunyamabanga Nshingwabikorwa. Iterana rimwe mu kwezi n’igihe cyose bibaye ngombwa. 

Mu myaka ya 2006, 2007 na  2008 inama ya Komite Nyobozi yarateranye uko amategeko abiteganya.

Imbonerahamwe ikurikira irerekana uburyo  inama z’abagize Komite Nyobozi zateranye mu myaka ya  2006, 2007 na  2008.
Imbonerahamwe n° 04: Uburyo Inama  z’abagize Komite Nyobozi zateranye
	Umwaka 
	Umubare w’inama

	2006
	15

	2007
	13

	2008
	14


Ukurikije iyi mbonerahamwe biragaragara ko Komite Nyobozi ya Komisiyo yateranye nk’uko biteganijwe kandi yujuje umubare usabwa.

c) Ubunyamabanga Nshingwabikorwa

Ubunyamabanga Nshingwabikorwa bwa Komisiyo ni rwo rwego rukora imirimo  ya buri munsi ya Komisiyo, buyoborwa n’Umunyamabanga Nshingwabikorwa wa Komisiyo. Ubunyamabanga nshingwabikorwa bukorana inama n’abayobozi b’amashami buri cyumweru, bagasuzuma aho ibikorwa biteganyijwe bigeze bishyirwa mu bikorwa bakanafata ingamba ku bibazo biba byagaragajwe.

Mu gushyira mu bikorwa inshingano, Komisiyo ikora igenamigambi na politiki  zitandukanye.

III. IGENAMIGAMBI

Muri iki gice, haravugwamo politiki zitandukanye za Komisiyo, gahunda z’ibikorwa yihaye n’ubushakashatsi bwakozwe.

III.1. Politiki y’Igihugu y’Ubumwe n’Ubwiyunge

Komisiyo yashyizeho politiki y'igihugu y’ubumwe n'ubwiyunge, intego rusange igamijwe ni ukubaka u Rwanda abanyarwanda bose bibonamo hashingiwe ku guteza imbere ubumwe n'ubwiyunge nk'inkingi y’amahoro n'iterambere rirambye. 

Mu zindi ntego zihariye z'iyi politiki harimo ko umuryango nyarwanda ugomba kuba umuryango uzi gukemura amakimbirane kandi wubaka amahoro arambye, ubumwe n'ubwiyunge bigahora byitaweho hakorwa ibishoboka byose kugira ngo intambara n'ubwicanyi bishingiye ku ivangura iryo ari ryo ryose bitazasubira kubaho. 

Politiki y' igihugu y’ubumwe n'ubwiyunge ikubiyemo amahame y’ingenzi ngenderwaho mu kubaka ubumwe n’ubwiyunge ariyo:

· gushyira imbere ubunyarwanda n’inyungu z’abanyarwanda bose mbere yo kwibonamo amoko, amasano, idini, akarere, igitsina n’ibindi;

· kurwanya jenoside n’ingengabitekerezo yayo;

· guharanira kuba mu gihugu kigendera ku mategeko no kubahiriza uburenganzira bwa muntu;

· kurwanya ivangura n’ihezwa iryo ari ryo ryose;

· komora ibikomere no kubaka ubwizerane mu banyarwanda bishingiye ku kwicuza; 

      gusaba imbabazi no kuzitanga, kuvugisha ukuri no  kubaka icyizere cy’ejo hazaza.

Politiki y'igihugu y’ubumwe n'ubwiyunge  igaragaza ingamba zashyigikirwa kugira ngo ubumwe n’ubwiyunge burusheho gutera intambwe ishimishishije; izo ngamba ni izi zikurikira:
· ubukangurambaga; 

· ubuvugizi;

· imikoranire myiza n’izindi nzego;

· ubugenzuzi.

Kugira ngo iyi politiki ishyirwe mu bikorwa hagomba uruhare rw’izindi nzego nk'iz'ubuyobozi bukuru bw'igihugu n'ubwegerejwe abaturage, imiryango yigenga idaharanira inyungu, amashyirahamwe, amadini n'abandi banyarwanda b’ingeri zitandukanye.

III.2. Politiki y’Igihugu y’Uburere mboneragihugu
Komisiyo ifatanyije na minisiteri ifite ubutegetsi bw’igihugu mu nshingano zayo bateguye  politiki y’igihugu y’uburere mboneragihugu. Iyi politiki igamije ibi bikurikira:

· gutanga umurongo n’amahame ngenderwaho yo kwigisha abanyarwanda gukunda igihugu n’abagituye, bagihesha agaciro n’ijambo; bitangiriye mu mashuri no mu rubyiruko;

· kubaka umunyarwanda ufite ubumenyi n’ubumenyi-ngiro buboneye bufasha umunyarwanda kubana neza n’abandi mu gihugu no hanze yacyo;

· kubaka umunyarwanda ukunda igihugu cye n’abagituye, ugira uruhare mu miyoborere no mu iterambere ryacyo;

· kubaka umunyarwanda ufite kandi uharanira ishema ry’igihugu cye;

· guteza imbere ubumwe bw’abanyarwanda bose, harandurwa ibikorwa by’amacakubiri ashingiye ku moko, amadini, uturere n’ibindi nka byo.

Mu ishyirwa mu bikorwa rya politiki y’uburere mboneragihugu hagaragaramo inzitizi. 
Zimwe muri zo ni izi zikurikira:

· ingaruka za jenoside yashegeshe umuryango w’abanyarwanda;

· kuba hari abanyarwanda bagifite ingengabitekerezo ya jenoside;

· kudahabwa  ubushobozi buhagije bwo gushyira mu ngiro iyi politiki ngari yo kwigisha abanyarwanda.
III.3. Gahunda z’ibikorwa bya Komisiyo

Muri rusange, Komisiyo yubahiriza gahunda z’ibikorwa iba yateguye. Komisiyo itegura igenamigambi rya buri mwaka n’ubwo iryo genamigambi ridashyirwa mu bikorwa ryose uko riba ryarateguwe.  

Mu mwaka wa 2008 hari ibikorwa Komisiyo yateguye ntibyashyirwa mu bikorwa kubera ibibazo bijyanye n’ingengo y’imari .

Bimwe mu bikorwa byari biteganijwe bitagezweho ni ibi bikurikira:

· guhuza imyanzuro y’ubushakashatsi bumaze gukorwa na Komisiyo no kureba aho imyanzuro yavuyemo igeze ishyirwa mu bikorwa;

· kubaka itorero ku rwego rw’umudugudu;

· guhugura “club” z’ubumwe n’ubwiyunge mu mashuri yose yo mu Rwanda;

· gukoresha ingando z’abana bafite ibibazo byihariye;

· gutangaza  ibyavuye mu bushakashatsi bwakozwe ku mateka y’u Rwanda;

· kunononsora ubushyinguro bw’inyandiko za Komisiyo;

· gukora inyigo ku mikorere y’abakangurambaga b’ubumwe n’ubwiyunge;

· kurwanya ingengabitekerezo ya jenoside mu ngo hakoreshejwe “sono mobile”.

N’ubwo ibi bikorwa byose bitashyizwe mu bikorwa mu mwaka wa 2008 nk’uko byari byateguwe, bimwe muri byo byaratangiye bikaba bitararangira. 
Mu mwaka wa 2007, kuri gahunda y’ibikorwa yari yateguwe, Komisiyo yakoze ibindi bikorwa  bitari biteganyijwe, ibi bikaba byaraje bitunguranye, Komisiyo isabwa kubishyira mu bikorwa.

Urugero : Itorero ry’abayobozi b’inzego zibanze. 

Igikorwa cy’itorero ry’abayobozi b’inzego z’ibanze cyaje gitunguranye kuburyo babayeho kutubahiriza amategeko amwe n’amwe  cyane cyane  nk’ibyerekeye itangwa ry’amasoko.
Komisiyo yateguye igenamigambi ry’igihe kirekire 2009-2012.Iryo genamigambi niryo Komisiyo ikuramo iry’igihe cy’umwaka.

 Imwe mu mirongo migari igaragara muri iryo genamigambi ni iyi ikurikira:

· gukomeza kwigisha abanyarwanda b’ingeri zose  uburere mboneragihugu;

· kongera porogaramu zijyanye no kubungabunga amahoro no gukemura amakimbirane;

· kubaka ubufatanye, guhuza ibikorwa by’inzego n’imiryango bifite uruhare mu bumwe n’ubwiyunge;

· gukomeza gushyira mu bikorwa politiki y’ubumwe n’ubwiyunge;

· kubaka ubushobozi bwa Komisiyo kugira ngo irangize inshingano yahawe.
III.4. Ubushakashatsi 

Mu  rwego rwo kubaka amahoro, gukumira no gukemura amakimbirane, Komisiyo igenda ikoresha ubushakashatsi butandukanye ku biteza imbere no ku bibangamira ubumwe n’ubwiyunge.

 Bumwe mu bushakashatsi Komisiyo yakoze  ni ubu bukurikira:

· ubushakashatsi bwakozwe mu mwaka wa 2004 ku bitera amakimbirane mu banyarwanda nyuma y’umwaka wa 1994 

· ubushakashatsi bwakozwe mu mwaka wa 2004 ku mikorere y’Inkiko Gacaca mu gushimangira ubumwe n’ubwiyunge;

· ubushakashatsi bwakozwe mu mwaka wa 2004  ku kwegereza ubuyobozi abaturage na demokarasi (décentralisation et démocratisation) n’ubumwe n’ubwiyunge;

· ubushakashatsi bwakozwe mu mwaka wa 2005 ku ruhare rw’abagore mu guteza imbere  ubumwe n’ubwiyunge no kubaka amahoro mu Rwanda ;

· ubushakashatsi bwakozwe mu mwaka wa 2005 ku butaka  n’ubumwe n’ubwiyunge;

· ubushakashatsi ku bikorwa bya Komisiyo  mu bumwe n’ubwiyunge bwakozwe mu mwaka wa 2005;

· ubushakashatsi ku bitera ihohoterwa mu muryango nyarwanda  nyuma ya jenoside ya 1994 bwakozwe mu mwaka wa 2008;

· ubushakashatsi ku mateka y’u Rwanda bwakozwe mu mwaka wa 2007.

Ubushakashatsi bukorwa bufasha Komisiyo n’inzego zinyuranye kurushaho kunoza gahunda zazo, hazirikanwa ibyifuzo n’imyumvire by’abanyarwanda.

Ubushakashatsi bwakozwe bwagaragaje ko bimwe mu bitera amakimbirane ari ikibazo cy’ingengabitekerezo ya jenoside, niyo mpamvu hafashwe ingamba yo kongera ibiganiro bigamije kurwanya ingengabitekerezo ya jenoside, hanashyirwaho Komisiyo y’Igihugu ishinzwe kurwanya jenoside.

Imyanzuro yavuye  muri ubwo bushakashatsi  yashyikirijwe inzego nka komisiyo y’igihugu ishinzwe kurwanya jenoside, minisiteri ifite ubutegetsi bw’igihugu mu nshingano zayo n’izindi nzego kugira ngo ziyishyire mu bikorwa. Komisiyo yatangiye gukora isuzumabikorwa kugira ngo imenye ibimaze gushyirwa mu bikorwa n’ibitarashyirwa mu bikorwa.

Bimwe mu byo ubushakashatsi bwagaragaje ko bibangamira ubumwe n’ubwiyunge ni ibikurikira:

· ingengabitekezo ya jenoside ikigaragara mu banyarwanda;

· ikibazo cy’imyumvire mike cyane ku bumwe n’ubwiyunge;

· kudasobanukirwa na gahunda za Leta;

· kutavugisha ukuri mu nkiko Gacaca;

· ruswa kuri zimwe mu nyangamugayo z’inkiko Gacaca igaragara ku mpande zose: abiciwe, abishe, n’abatangabuhamya;

· ikibazo cy’umutekano w’abatangabuhamya n’inyangamugayo z’inkiko Gacaca.

IV. IMIKORERE Y’INGANDO

Igikorwa cy’ingando ni kimwe mu ngamba z’ingenzi Komisiyo yashyizeho kiyifasha  kurangiza inshingano yahawe. 

Ingando ni uburyo Komisiyo yahisemo bwo kwigisha uburere mboneragihugu, ubumwe n’ubwiyunge, umuco w’amahoro, ubworoherane, imiyoborere myiza n’imyumvire imwe ku bibazo by’ingenzi bijyanye n’imibereho y’abanyarwanda. Izo ngando zigenewe abanyeshuri bitegura kujya muri za kaminuza, abagororwa, abarimu, abayobozi mu nzego zitandukanye n’abandi. 

By’umwiharariko abagororwa bacishwa mu ngando kugira ngo babashe gusubizwa mu buzima busanzwe, inyigisho bahabwa ni izo  kubafasha kugira imyitwarire n'imyumvire iboneye ituma abo basanze mu mirenge batabishisha, bakabana neza.

Kugeza ubu abanyeshuri bajya kwiga  muri za kaminuza zo mu Rwanda no mu mahanga babanza guca muri izo ngando bakigishwa, bikaba bitanga umusaruro ushimishije kuko abazivuyemo bagira uruhare mu gushyiraho amashyirahamwe y’ubumwe n’ubwiyunge.

Mu ngando hatangwa amasomo atandukanye. Amwe muri ayo masomo ajyanye n’ibi bikurikira:

· guca umuco wo kudahana no kwihatira kubahiriza amategeko;

· ubutabera n’inkiko Gacaca mu nzira y’ubumwe n’ubwiyunge;

· uburenganzira bw'ibanze bwa muntu;

· uruhare rwa Komisiyo mu kubanisha abanyarwanda;

· amateka y'u Rwanda nk'isoko y'amakimbirane.

Imbonerahamwe ikurikira irerekana umubare w’abantu bamaze kunyura mu ngando mu myaka ya 2006,2007, na 2008.

Imbonerahamwe n° 05: Ibyiciro by’abamaze guca mu ngando

	Umwaka 
	Umubare w’abitabiriye ingando
	Ibyiciro

	2006
	3.200


	· abanyeshuri bitegura kujya  muri kaminuza

	
	76


	· abarimu ba Kaminuza y’u Rwanda

	
	716
	· abana birera n’abarokotse

	2007
	4.250


	· abanyeshuri bitegura kujya muri kaminuza

	
	74
	· abarimu ba Kaminuza y’u Rwanda

	
	1.000
	· abana bibana bafite ibibazo byihariye

	
	336
	· abanyeshuri b’abanyarwanda baba hanze (Diaspora)

	
	757
	· Local Defence Force

	2008
	6.381


	· abanyeshuri bitegura kujya muri kaminuza

	
	65
	· abanyeshuri b’abanyarwanda baba hanze (Diaspora)

	                                                  IGITERANYO: 16.855


Mu biganiro bitandukanye n’abanyuze mu ingando, basobanuye ko amasomo bahawe abafasha mu kubaka ubumwe n’ubwiyunge bw’abanyarwanda.
Mu gutunganya  igikorwa cy’ingando habonekamo ibibazo; bimwe muri byo ni ibi bikurikira:
· igikorwa cy’ingando kibera mu Kigo cya Nkumba mu Karere ka Burera, icyo kigo gifite ubushobozi bwo kwakira abantu 560 ariko kuko umubare w’ababa bagomba kujya mu ingando uba ari munini havuka ikibazo mu mucungire n’ibindi byose bijyanye n’ingando;

· abanyeshuri barangije amashuri yisumbuye bagomba kujya mu ngando bashyirwa mu byiciro, ntibitabira ibyiciro bibanza bakaza mu cyiciro cya nyuma, ibyo bigatuma kubakira bigorana;

· abarimu batanga amasomo baturuka mu Mujyi wa Kigali; abenshi basaba koroherezwa mu ngendo  kandi haba hari abatanga amasomo mbere ya saa sita n’abayatanga nyuma ya saa sita bikagorana kubageza aho ingando ibera. 

Mu mwaka wa 2007 Komisiyo ifatanyije n’izindi nzego yateguye igikorwa cy’itorero ry’igihugu, iryo torero rimaze kunyuramo abayobozi b’inzego zitandukanye bagera ku 67.865. 
Itorero ni bumwe mu buryo Komisiyo yifashisha kugira ngo abarigiyemo bahabwe ubumenyi butandukanye bahabwe n’amasomo ajyanye n’ubumwe n’ubwiyunge.

Itorero rifite intego  nyinshi zimwe muri zo ni izi zikurikira:

·  kubaka abanyarwanda baharanira ubumwe, imiyoborere myiza n’ubukungu bushingiye ku bumenyi, bashaka impinduka kandi zihuta, bagamije iterambere n’imibereho myiza yabo;

· kubaka abayobozi bafite urukundo n’ubushake byo guteza imbere abo bayobora, bafite inyota y’ubumenyi bwo guhanga no guhiga ibyo bageza ku bo bayobora; 

· guha abanyarwanda ubushobozi bwo gusesengura ibibazo byabo kugira ngo babishakire ibisubizo bikwiye; 

· gutoza abanyarwanda kumenya no kwitabira gushyira mu bikorwa gahunda n’ingamba z’igihugu;

· gutoza abanyarwanda kwirinda amacakubiri n’ingengabitekerezo ya jenoside; 

· gusesengura no gusakaza imico n’ibikorwa bishimangira ubumwe n’ubwiyunge  bw’abanyarwanda;

· kubaka umuco w’amahoro ushingiye ku bwizerane, ubworoherane n’iyubahirizwa ry’uburenganzira bwa muntu;

· gutoza  abanyarwanda kubahana no gukemura amakimbirane mu buryo buboneye bushingiye k’ubwumvikane.

IV.1. Imikoranire ya Komisiyo n’izindi nzego

Komisiyo mu kurangiza inshingano zayo ikorana  n'inzego zitandukanye,  zaba iz'amadini cyangwa indi miryango yigenga idashamikiye kuri Leta. 

Komisiyo ikorana n’abafatanyabikorwa  bakurikira: UNDP, EU, USAID, GTZ. 

Ikibazo kiboneka mu mikoranire n’abafatanyabikorwa ni uko bemera inkunga hakaba igihe batazitanze; bityo ibikorwa Komisiyo iba yarateguye ntibigerweho. 

Mu rwego rwo gukangurira abanyeshuri uruhare rwabo mu kubaka ubumwe n’ubwiyunge no kurwanya amacakubiri n’ingengabitekerezo ya jenoside, Komisiyo yashyizeho amashyirahamwe yabo  SCUR (Students Club for Unity and Reconciliation) ayo mashyirahamwe akaba afasha abanyeshuri kubakangurira ubumwe n’ubwiyunge no kurwanya ingengabitekerezo ya jenoside.

Ku bufatanye bwa Komisiyo na MINEDUC, hashyizweho isomo ry’uburere mboneragihugu ryigishwa mu byiciro by’amashuri abanza, ayisumbuye na kaminuza; iryo somo rizafasha abanyeshuri mu kubaka ubumenyi n’ubumenyi-ngiro buboneye, bubafasha kubana neza n’abandi mu gihugu no hanze yacyo.
V. IMICUNGIRE

Muri iki gice, haravugwa ibijyanye n’ingengo y’imari ya Komisiyo, imicungire y’abakozi, imicungire y’ibikoresho n’ububiko, n’itangwa ry’amasoko.

V.1. Ingengo y’imari

Ingengo y’imari ya Komisiyo, ikomoka ku ngengo y’imari Komisiyo ihabwa na Leta buri mwaka no ku nkunga z’abafatanyabikorwa batandukanye.

Imbonerahamwe ikurikira irerekana uko ingengo y’imari yari iteye mu myaka ya 2006, 2007 na 2008.

Imbonerahamwe n° 06: Ingengo y’imari isanzwe ya Komisiyo  y’imyaka  ya 2006, 2007                                                                                                                    

                                        na 2008 n’inkunga z’abafatanyabikorwa.                                 

	Umwaka 
	Aho yaturutse 

(Frw)
	Ayabonetse

(Frw)
	Ayakoreshejwe
	Ayasigaye 

	2006
	Ingengo y’imari ya Leta
	712.143.078
	708.277.598
	3.865.480

	
	 Abafatanyabikorwa 
	150.919.833
	109.589.139
	41.330.694

	2007
	Ingengo y’imari ya Leta
	724.170.889
	724.158.691
	12.198

	
	 Abafatanyabikorwa
	147.781.249
	128.026.294
	19.754.955

	2008
	Ingengo y’imari ya Leta
	1.127.853.049
	1.127.854.202.
	-1.153

	
	 Abafatanyabikorwa
	380.921.732
	328.521.880
	52.399.852


Duhereye kuri iyi mbonerahamwe, mu isuzuma ry’ingengo z’imari z’imyaka ya 2006, 2007 na 2008, bigaragara ko amafaranga atangwa n’ abafatanyabikorwa atakoreshejwe yose, ubuyobozi bwa Komisiyo buvuga ko ikibitera ari uko abafatanyabikorwa batanga amafaranga batinze bityo igikorwa yateguriwe ntigikorwe.

Mu mwaka wa 2008 ingengo y’imari yariyongereye kuko hari ibikorwa byiyongereye bijyanye no gutegura  itorero ry’igihugu icyiciro cy’abarimu.
V.2. Imicungire y’abakozi

Komisiyo  ifite abakozi 30 kuri 33 bateganywa ku mbonerahamwe y’imirimo. Komisiyo kandi ifite abakozi 5 ba kontaro bunganira mu kazi. Ku rwego rw’akarere umukozi ushinzwe imibereho myiza  niwe uba ugomba gukurikirana ibikorwa bijyanye n’ubumwe n’ubwiyunge; ariko kubera akazi kenshi abo bakozi bagira usanga ibijyanye n’ubumwe n’ubwiyunge batabiha umwanya munini.

Ishami ry’ubutegetsi (administration) rya Komisiyo ni ryo rishinzwe imicungire yabo ya buri munsi n’ibindi byose birebana n’abakozi bose ba Komisiyo.

Mu micungire y’abakozi hagaragayemo ibi bikurikira:

· Mu mwaka wa 2007 Komisiyo yateguye gahunda y’amahugurwa ku bakozi ariko iyo gahunda ntiyubahirijwe; iyo habonetse amahugurwa hanze y’igihugu, abakozi ntibabasha kuyakurikirana kubera impamvu y’ubucye akenshi baba bari mu mirimo itandukanye badashobora guhagarika;

· amwe mu mahugurwa ahabwa  abakozi usanga ntaho ahuriye n’imirimo yihariye bakora cyangwa n’inshingano zihariye za Komisiyo kuko usanga nta bigo bitanga ayo mahugurwa biboneka mu gihugu; 
· kutagaragaza raporo zakozwe urugero: umukozi wari ushinzwe ubugenzuzi bw’imbere;

· ku bijyanye n’uko abakozi bitabira umurimo, Komisiyo ifite ibitabo abakozi basinyamo bageze ku kazi buri gitondo ariko ibyo bitabo ntibyuzuzwa buri gihe.

Amwe mu madosiye y’abakozi ntiyuzuye; bimwe mu bibura ni ibi bikurikira:

· impamyabumenyi ziriho umukono wa noteri;

· icyemezo cyo kwa muganga;

· icyemezo cy’uko usaba akazi atafunzwe amezi arenga atandatu;

· mu madosiye y’abakozi ntihagaragaramo isuzumamikorere ryabakorewe mu myaka ya 2007 na 2008.
V.3. Imicungire y’ibikoresho n’ububiko

Umutungo wa Komisiyo ugizwe n’ibikoresho byo mu biro, ibishaje bitarashyikirizwa Minisiteri y’Ibikorwa Remezo, n’ibiri mu bubiko. 
Komisiyo nta mukozi ushinzwe imicungire y’ibikoresho igira, bikorwa n’umukozi ushinzwe amasoko, ibi bikaba ari icyuho cy’inyereza kuko umukozi umwe ntiyagura ibikoresho, akabicunga, akanabitanga.

Ibikoresho byo mu biro byarabaruwe bihabwa agaciro ndetse bishyirwaho n’ibimenyetso (code) n’ubwo hari ibikoresho bishya byagiye bigurwa byo bikaba bitarashyirwaho ibimenyetso. 

Mu micungire y’ibikoresho biri mu bubiko hagaragaye inenge zigomba gukosorwa, zimwe muri zo ni izi zikurikira: 

· ububiko burimo ibikoresho bimaze igihe kinini bikaba bitagikoreshwa bimwe muri byo akaba ari ibikoresho Komisiyo yakuye mu bubiko bwayo bwari mu Murenge wa Gitega, Akarere ka Nyarugenge ibizana mu bubiko ikoresha ubu; byinjiye bitabaruwe ku buryo ingano yabyo itazwi; 

· Komisiyo yakoze ibarura ry’ibikoresho mu mwaka wa 2007, hakaba hari ibikoresho byiyongereyemo nyuma bishyirwa kuri urwo rutonde ariko ntibyahabwa ibimenyetso;

· “fiches de stock” ntabwo zuzuzwa umunsi ku wundi, ngo hagaragare uko ibikoresho byinjiye mu bubiko, ibyasohotse n’ibisigaye;

· ububiko bugenzurwa inshuro imwe mu mwaka;
· umubare w’ibikoresho biri mu bubiko utandukanye n’ibiri ku mafishi.

V.4. Itangwa ry’amasoko

Komisiyo ifite akanama gashinzwe gutanga amasoko kagizwe n’abantu 5, kashyizweho mu buryo bukurikije amategeko. 

Mu masoko yatanzwe mu mwaka wa 2007 na 2008, amwe muri yo yagaragayemo kutubahiriza ibisabwa mu itegeko ry’amasoko ya Leta. Bimwe muri byo ni ibi bikurikira: 

· mu mwaka wa 2007, ku masoko 37 yari ateganyijwe, hatanzwe andi masoko 8 atari ateganijwe kuri gahunda y’itangwa ry’amasoko y’umwaka; ibyo bigaragaza ko iteganyamigambi ry’amasoko ritakozwe neza;

· mu mwaka wa 2008, kuri gahunda y’amasoko y’umwaka hari hateganyijwe gutangwa amasoko 77 hiyongereyeho amasoko 6 atari ateganijwe; 

· ku masoko 83 yatanzwe mu mwaka wa 2008, amasoko  51 yatanzwe ku buryo bw’ipiganwa rigenewe abantu bake  (appel d’offres restreint), nyamara ingingo ya 52 y’Itegeko n°12/2007 ryo ku wa 27/03/2007 rigenga amasoko ya Leta  riteganya igihe (circonstances) amasoko nk’ayo atangirwamo; Komisiyo ikaba ivuga ko aruko biza byihutirwa;
· kutubahiriza rimwe na rimwe itegeko rigenga amasoko; 

       urugero: amasoko yo kugemura ibiribwa mu ngando z’itorero.
· abatatsindiye isoko“notification” bose ntibamenyeshwa;
· kuba inyandiko zose z’isoko zitabitse hamwe; 

· kutagaragaza kopi y’ikinyamakuru cyatangiweho isoko;

· inyandiko z’ipiganwa z’umwimerere zitagaragara (offre originale).

Imbonerahamwe ikurikira irerekana ingero z’amwe mu masoko afite dosiye zituzuye.

Imbonerahamwe n° 07: Amwe mu masoko yatanzwe afite inyandiko zituzuye 

	Isoko ryatanzwe
	Uwahawe isoko
	Agaciro k’isoko

(FRW)
	Ibibura mu isoko

	Isoko  ryo kugura mudasobwa 
	 Robotics solution 
	21.195.000
	Nta kopi y’ikinyamakuru;



	Isoko ryo kugemura ibiribwa mu ngando
	Kigali Global Supply
	13.271.400
	Isoko ryatanzwe mu buryo “restreint” aho kuba “ouvert”

	Isoko ryo gukora film
	HOPE MEDIA
	3.580.000
	Isoko ryatanzwe mu buryo “restreint” aho kuba “ouvert”


Ukurikije iyi mbonerahamwe bigaragara ko hari igihe Komisiyo itubahiriza itegeko rigenga amasoko ya Leta, ibi abayobozi ba Komisiyo bavuga ko biterwa n’uko haza ibintu bitunguranye Komisiyo isabwa kubishyira mu bikorwa bityo hagakoreshwa uburyo budakwiye mu itangwa ry’isoko. 
Urugero: - itorero ry’abarimu 2008;

               -  itorero ry’abayobozi b’inzego zibanze.
VI. IMITANGIRE YA SERIVISI

Imitangire ya serivisi muri Komisiyo igaragarira mu nzego zikurikira:

· igihe amabaruwa asubirizwa;

· igihe ba rwiyemezamirimo bishyurirwa.

VI.1. Igihe amabaruwa asubirizwa

Amabaruwa yinjira muri Komisiyo yakirirwa mu bukarani rusange, bukayandika mu gitabo cyabugenewe, bukayoherereza Umunyamabanga Nshingwabikorwa wa Komisiyo akaba ariwe ugena ishami riyategurira igisubizo.  Amabaruwa asohoka, iyo aturutse ku Munyamabanga Nshingwabikorwa, anyuzwa mu bukarani rusange kugira ngo buyahe nimero, buyandike mu gitabo kandi buyatereho ikashi ya Komisiyo.

Ubukarani rusange bwa Komisiyo nta ˝ logiciel ˝ bugira ibufasha guhuza imicungire y’amabaruwa yinjira n’asohoka. Mu bukarani rusange kandi hari ikibazo cy’uko badahabwa inyandiko “final”za Komisiyo ngo buzishyingure,  ugasanga izo nyandiko ziguma mu mashami. 
Komisiyo yashyizeho gahunda yo gusubiza amabaruwa yinjira, yiha icyumweru, ariko iyo gahunda ntiyubahirizwa kuko usanga hari n’amabaruwa afata ukwezi. 

VI.2 . Kwishyura ba rwiyemezamirimo 

Inyemezabuguzi za ba rwiyemezamirimo zinjira muri Komisiyo nk’amabaruwa asanzwe kuko ziba zometse ku mabaruwa aziherekeza. Komisiyo yihaye gahunda yo kutarenza iminsi cumi n’itanu kugira ngo rwiyemezamirimo watanze inyemezabuguzi abe yishyuwe, iyo ibyangombwa byose bijyanye nayo byuzuye. Ibi abakozi b’Urwego rw’Umuvunyi basanze Komisiyo itabyubahiriza kuko kwishyura rwiyemezamirimo bifata iminsi mirongo itatu. 

VII. ISESENGURA

Nyuma yo kugaragaza ibyavuye mu isuzumamikorere rya  Komisiyo, iki gice kirasesengura ibyagaragaye mu mikorere ya Komisiyo, hakurikijwe icyo Komisiyo  yashyiriweho (pertinence), uko igera ku nshingano zayo (efficacité) n’uko ikoresha uburyo ihabwa (efficience).

VII.1 Impamvu Komisiyo  yashyizweho (pertinence)

Komisiyo yashyizweho, ihabwa inshingano  yo guhuza gahunda zigamije gushimangira ubumwe n’ubwiyunge mu banyarwanda. Muri urwo rwego, hashyizweho politiki, hakorwa gahunda z’ibikorwa, n’inyigo ku mishinga ishobora gutuma Komisiyo igera ku nshingano yahawe. Ibyo bifasha Komisiyo gutanga icyerekezo ku bakozi bayo. 
Kuva Komisiyo yashyirwaho mu mwaka wa 1999, hamaze gukorwa byinshi muri gahunda yo guhuza gahunda zigamije gushimangira ubumwe n’ubwiyunge mu banyarwanda.
Bimwe mu  byakozwe muri urwo rwego ni ibi bikurikira:

· hashyizweho politiki na gahunda z’igihugu mu bijyanye n’ubumwe n’ubwiyunge;

· hashyizweho ingamba ku rwego rw’igihugu zijyanye n’ubumwe n’ubwiyunge;

· hakoreshejwe ingando z’ibyiciro binyuranye by’abanyarwanda;

· hashyizweho amashyirahamwe y’ubumwe n’ubwiyunge mu mashuri yo mu ntara zose  zifasha mu gukangurira abantu ubumwe n’ubwiyunge;

· hakozwe ubushakashatsi butandukanye ku biteza imbere no ku bibangamira ubumwe n’ubwiyunge;

· hatanzwe urubuga ku ngeri  zitandukanye z’abanyarwanda kugira ngo basesengure ibyatanyije abanyarwanda, hanafatwe ingamba zo kongera kubaka no gushimangira ubumwe bwabo;

· hashyizweho itorero ry’igihugu rinyuzwamo intore zifite uruhare mu guteza imbere ubumwe n’ubwiyunge;

· hateguwe inama y’igihugu ku bumwe n’ubwiyunge.

Muri rusange hari intambwe imaze guterwa mu rwego rwo guteza imbere ibikorwa by’ubumwe n’ubwiyunge, haba muri gahunda y’ibikorwa by’umwaka na gahunda y’ibikorwa by’igihe kirekire. Komisiyo ikaba igomba gukomeza gukangurira abanyarwanda ibijyanye n’ubumwe n’ubwiyunge hatangwa inyigisho ku byiciro bitandukanye by’abanyarwanda.
VII.2 Kugera ku nshingano (efficacité)

Icyerekezo cya Komisiyo  cyo guhuza gahunda zigamije gushimangira ubumwe n’ubwiyunge mu banyarwanda, n’imitangire ya serivisi kiragenda kigerwaho ukurikije aho Komisiyo yavuye n’aho igeze ubu. Mu mikorere ya Komisiyo, hari ibyo ikwiye kwibandaho byatuma irushaho kugera ku nshingano zayo, ariko hari n’inzitizi zikigaragara.
Intego za Komisiyo  zigaragazwa muri rusange na politiki na  gahunda z’ibikorwa.

Ku ruhande rumwe, mu kugera kuri izo ntego Komisiyo ifashwa n’ibintu bikurikira:

· amategeko, amabwiriza na za politiki bitanga umurongo ngenderwaho;

· ingando, itorero abanyarwanda b’ingeri zitandukanye bahuriramo;

· amashyirahamwe y’abanyeshuri n’abavuye mu ngando ashishikariza ubumwe n’ubwiyunge;

· inama z’abakozi zifasha mu guhuza imyumvire no gukemura ibibazo;

· raporo zitangwa buri cyumweru zigaragaza ibyakozwe n’imbogamizi zihari bituma hamenyekana ibikwiye kwitabwaho by’umwihariko;

· kuba buri shami rikorana inama n’abakozi  barigize kugira ngo bamenye ibyavugiwe mu nama  ihuza abayobozi bakuru ba Komisiyo n’ab’amashami kandi bakabikorera inyandiko.

Ku rundi ruhande hari ingorane n’inzitizi nyinshi zibangamira iyuzuzwa ry’inshingano za Komisiyo, zimwe muri zo ni izi zikurikira: 

· kuba hakiri abanyarwanda bagifite ingengabitekerezo zisenya, harimo n’ingengabitekerezo ya jenoside;

· uturere n’imirenge bidashyira muri gahunda zabyo ibikorwa bijyanye n’ubumwe n’ubwiyunge;

· abanyarwanda batarasobanukirwa ko igikorwa cy’ubumwe n’ubwiyunge ari icyabo ko bagomba kukigiramo uruhare;

· ikigo cya Nkumba kiberamo ingando kidafite ubushobozi buhagije, kandi ababa bifuza ingando ari benshi;

· abakozi badahagije ugereranije n’inshingano Komisiyo ihabwa; 

· abakozi badahabwa amahugurwa ahagije ajyanye n’inshingano zabo.

VII.3. Gukoresha neza uburyo bwatanzwe (efficience) 

Umutungo wa Leta ukwiriye gukoreshwa neza. Mu mikorere ya Komisiyo, hagaragaye ibyuho mu gukoresha umutungo; bimwe muri byo ni ibi bikurikira:

· kutubahiriza  amwe mu mategeko agenga itangwa ry’amasoko havugwa ko ibintu byaje byihutirwa; 

· kutamenya no kutagenzura uko bikwiye  ibikoresho biri mu bubiko;
· kutubahiriza amabwiriza ajyanye n’imicungire y’ibikoresho kuko bishobora kuba icyuho cy’inyereza;
· gutinda kwishyura ba rwiyemezamirimo baba bakoreye imirimo Komisiyo;
· gutinda gusubiza inyandiko zoherejwe muri Komisiyo.
VIII. IBYIFUZO

Nyuma y’isuzumamikorere rya Komisiyo, Urwego rw’Umuvunyi rurasanga hari intambwe ishimishije imaze guterwa mu rwego rwo guhuza ibikorwa bijyanye n’ubumwe n’ubwiyunge n’ubwo inzira ikiri ndende. 

Urwego rw’Umuvunyi ruratanga ibyifuzo rubona ko byafasha Komisiyo gutera imbere mu mikorere n’imiyoborere myiza: 

· gukomeza gushyira imbaraga mu ikurikiranwa ry’ishyirwa mu bikorwa rya gahunda na politiki y’ubumwe n’ubwiyunge ;
· gushyiraho uburyo bwo guhuza abafatanyabikorwa ba Komisiyo bafite ubumwe n’ubwiyunge mu nshingano zabo ku rwego rw’uturere ;
· urwego rubishinzwe rukwiye kujya rwihutira gusimbura abakomiseri batakiri mu myanya  kugira ngo ibyemezo bifatwa bigire agaciro ;
· inama y’abagize Komisiyo ikwiye yubahiriza quorum mu gihe cyo guterana; nk’uko amabwiriza ngengamikorere  abiteganya ;
· kubahiriza itegeko n’amabwiriza agenga itangwa ry’amasoko niyo ibintu byaza byihutirwa ;
· kongerera ubushobozi Ikigo cya Nkumba kugira ngo kibashe kwakira umubare uhagije w’abajya  mu ngando ;
· urwego rubishinzwe rukwiye gusuzuma ikibazo cy’abakozi bakomatanya imirimo kuko hashobora kubaho ibyuho byo kunyereza ; 
· kunoza imicungire y’umutungo ikoresha, cyane cyane imicungire y’ibikoresho bigahabwa ; 
·  gushyiraho gahunda z’amahugurwa ajyanye n’inshingano za Komisiyo agamije kongerera ubushobozi abakozi mu mirimo yabo ya buri munsi ;
· kuzuza amadosiye y’abakozi.
UMWANZURO

Kuva Komisiyo y’Igihugu y’Ubumwe n’Ubwiyunge yashyirwaho  mu mwaka wa 1999, yashyize imbaraga nyinshi mu gukangurira abanyarwanda b’ingeri zose kubana mu mahoro, mu bwuzuzanye no mu busabane ikoresheje ibiganiro mpaka, amahugurwa, ingando, n’ibindi.

Muri rusange, imikorere ya Komisiyo ni myiza; intambwe imaze guterwa ku bijyanye no gushimangira ubumwe n’ubwiyunge irashimishije n’ubwo inzira ikiri ndende mu gihugu cyagize amateka y’amacakubiri kikaba kivuye muri jenoside yakozwe n’abanyarwanda ikorerwa abanyarwanda.

Ibimaze gukorwa ni byinshi; hashyizweho za politiki na porogaramu n’igenamigambi ry’igihe kirekire bifasha Komisiyo mu ishyirwa mu bikorwa ry’inshingano zayo. Hakozwe ingando ku byiciro bitandukanye by’abanyarwanda bakangurirwa ku bumwe n’ubwiyunge ari intwaro yo kurwanya amacakubiri n’ivangura byaranze igihugu cyacu no kubaka umusingi w’imiyoborere myiza, amahoro n’iterambere rirambye. 

By’umwihariko politiki zakozwe ni nziza, ariko ishyirwa mu bikorwa ryazo riracyabangamirwa n’uko inzego zimwe na zimwe zitarabyinjiza mu bikorwa byazo bya buri gihe. 

Kugira ngo Komisiyo irusheho kurangiza neza inshingano yahawe, hari ibigikeneye gushyirwamo ingufu, bimwe muri byo ni ibijyanye n’ikurikiranwa no guhuza ibikorwa bijyanye n’ubumwe n’ubwiyunge ku rwego rw’uturere, imicungire y’umutungo wa Komisiyo, imitangire y’amasoko, imicungire y’ububiko bw’ibikoresho, imikoranire n’izindi nzego.

Ubumwe n’ubwiyunge bwinjira mu buzima bwose bw’igihugu, kandi si ikivi cyuswa umunsi umwe; impamvu zitera amacakubiri cyangwa amakimbirane zihoraho kandi zishobora kwifashishwa na buri wese igihe ashyize inyungu ze imbere. Uruhare rwa buri wese ni ngombwa kugira ngo harwanywe inzitizi zibangamiye ubumwe n’ubwiyunge, hakenewe kandi ubufatanye bw’inzego za Leta, sosiyete sivili, n’abikorera mu gushimangira ubumwe n’ubwiyunge bw’abanyarwanda. 

